
A.nr.2288/2022

GJYKATA THEMELORE NË PRISHTINË-Departamenti për Çështje Administrative, me gjyqtarin Rexhep Gashi, në konfliktin administrativ të paditësit J. B. me nr.fiskal ////, të cilin sipas autorizimit e përfaqëson Shoqëria e Avokatëve “SCLR Partners” SHPK me seli në Prishtinë, Soloteri Avalla, P+12, kundër të paditurës Administrata Tatimore e Kosovës-Divizioni i Ankesave me seli në Prishtinë, duke vendosur lidhur me padinë e paditësit për anulimin e vendimit me nr. protokollo 337/2022 i datës 25.08.2022, jashtë seancës, me datë 20.12.2024, mori këtë:  

	
A K T V E N D I M

HEDHET POSHTË padia e paditësit J. B. me nr.fiskal ////, të cilin sipas autorizimit e përfaqëson Shoqëria e Avokatëve “SCLR Partners” SHPK me seli në Prishtinë, Soloteri Avalla, P+12, kundër të paditurës Administrata Tatimore e Kosovës-Divizioni i Ankesave me seli në Prishtinë, e evidentuar nën shenjen A.nr.2288/2022, për shkak të ekzistimit të gjyqëvarësisë (litispendencës).


A r s y e t i m

Paditësi J. B. me nr.fiskal ////, të cilin sipas autorizimit e përfaqëson Shoqëria e Avokatëve “SCLR Partners” SHPK me seli në Prishtinë, Soloteri Avalla, P+12, me datë 26.09.2022, përmes postës rekomande, ka parashtruar padi në këtë gjykatë, kundër të paditurës Administrata Tatimore e Kosovës-Divizioni i Ankesave me seli në Prishtinë, me bazë juridike anulimin e vendimit me nr.protokolli 337/2022 i datës 25.08.2022.

Gjykata me aktvendimin A.nr.2288/2022 të datës 29.10.2024, e ka detyruar të paditurën ATK, që në afatin prej 30 ditësh, nga dita e marrjes së aktvendimit, gjykatës ti paraqes përgjigje në padi dhe t’ia dorëzoj të gjitha shkresat e lëndës që kanë të bëjnë me këtë çështje, nën paralajmërimin e pasojave ligjore. 

E paditura me parashtresën e datës 04.12.2024 të pranuar në gjykatë, ka deklaruar se paditësi me datë 20.09.2022, ju ka drejtuar Gjykatës Komerciale-Departamentit Fiskal me padi për anulimin e vendimit të ATK-së nr.337/2022 të datës 25.08.2022, e për të cilën padi gjykata ka marr aktvendimin KF.nr.934/22 të datës 13.04.2023, me të cilin e ka shpallur veten jo kompetente për të gjykuar këtë çështje dhe lëna sipas kompetencës ka kaluar në Gjykatën Themelore në Prishtinë-Departamenti për Çështje Administrative, e cila e ka trajtuar padinë e paditësit dhe ju ka drejtuar ATK-së me aktvendimin A.nr.973/2023 të datës 16.08.2023, me të cilin vendim gjykata ka kërkuar nga ATK për të paraqitur përgjigje në padi, e kjo e fundit me datë 25.09.2023 ka dorëzuar përgjigje në padi gjykatës. Ka paraqitur se përfaqësuesi i paditësit me dt.28.09.2022, të njëjtën padi e ka adresuar në  Gjykatën Themelore në Prishtinë-Departamenti për Çështje Administrative, e lidhur me këtë padi kemi pranuar aktvendimin e gjykatës A.nr.2288/2022 të datës 29.10.2024 për të paraqitur përgjigje në padi. Ka shtuar se në këtë rast paditësi në gjykatë ka parashtruar dy padi të njëjta ndaj të njëjtit vendim të ATK-së me nr.337/2022 i datës 25.08.2022, dhe se gjykatën e njoftojmë se në këtë rast kemi të bëjmë me gjyqëvarësi, për faktin se, gjykata me shenjen A.nr.973/2023 e ka të evidentuar këtë çështje dhe ka dhënë përgjigje në padi, pran së cilës qëndrojmë. Kësaj parashtrese e paditura i ka bashkangjitur provat e përmendura në të.

Gjykata pas pranimit të parashtresës së datës 04.12.2024 nga e paditura me provat përcjellëse dhe pas analizimit të shkresave të kësaj lënde A.nr.2288/2022 dhe lëndës me nr.A.nr.973/2023, ka gjetur se paditësi për çështjen e njëjtë me bazë juridike anulimin e vendimit me nr.protokolli 337/2022 të datës 25.08.2022 të lëshuar nga ATK, ka parashtruar dy padi, ashtu që padinë e parë e ka parashtruar me datë 20.09.2022 në Gjykatën Komerciale të Kosovës-Departamentin Fiskal e cila është evidentuar me nr.KF.nr.934/22, e për të cilën padi kjo gjykatë është shpallur jo kompetente në pikëpamje lëndore me aktvendimin KF.nr.934/22 të datës 13.04.2023, dhe ka vendosur që lënda ti dërgohet Gjykatës Themelore në Prishtinë-Departamentit për Çështje Administrative, e cila më pastaj është pranuar në këtë gjykatë e regjistruar nën shenjen A.nr.973/2023. Gjykata Themelore në Prishtinë-Departamenti për Çështje Administrative me aktvendimin e datës 16.08.2023, e ka detyruar të paditurën ATK, që gjykatës ti paraqet përgjigje në padi në afatin prej 30 ditësh, e që e paditura me dt.25.09.2023 ka paraqitur përgjigje në padi. Po ashtu paditësi me datë 26.09.2022, përmes postës rekomande, ka parashtruar padi në këtë gjykatë, kundër të paditurës Administrata Tatimore e Kosovës-Divizioni i Ankesave me seli në Prishtinë, me bazë juridike anulimin e vendimit me nr.protokolli 337/2022 i datës 25.08.2022, e që gjykata me datë 29.10.2024 ka nxjerr aktvendimin me të ciline ka detyruar të paditurën që të paraqes përgjigje në padi.

Gjykata duke pasur parasysh dispozitën ligjore nga neni 63 të LKA-së ku shprehimisht thuhet; “Nëse ky ligj nuk përmban dispozita për procedurën në konfliktet administrative, do të zbatohen  përshtatshmërisht dispozitat e ligjit për procedurën kontestimore”, për ta vlerësuar lejueshmërinë e padisë iu referua nenit 262 të LPK-së Ekzistimi i Gjyqvarësisë (Litispendenca) e ku parashihet; 262.1 Gjyqvarësia krijohet që në momentin në të cilin të paditurit i dorëzohet padia. 262.2  Sa i përket kërkesës të cilën pala e ka parashtruar gjatë zhvillimit të procedurës, gjyqëvarësia krijohet në momentin në të cilin është njoftuar pala kundërshtare për kërkesën e tillë. 262.3 Gjatë kohës së ekzistimit të gjyqvarësisë për të njëjtën kërkesëpadi nuk mund të iniciohet gjykim i ri midis palëve të njëjta. Po që se, prapëseprapë, bëhet një gjë e tillë, gjykata e hedhë poshtë padinë. 262.4 Gjykata gjatë gjithë procedurës, sipas detyrës zyrtare, kujdeset nëse është në zhvillim e sipër gjykimi tjetër për të njëjtën kërkesëpadi midis palëve të njëjta”. 

Nisur nga një gjendje e tillë e çështjes, dispozitat ligjore të cituara dhe pas verifikimit të kryer në sistemin SMIL, gjykata konstaton se në rastin konkret ekziston gjyqvarësia (litispendenca), për faktin se, në mes palëve të njëjtat kontestuese për të njëjtën kërkesëpadi me bazë juridike anulimin e vendimit me nr.protokolli 337/2022 i datës 25.08.2022 të ATK-së, janë parashtruar dy padi. Së këndejmi rrjedh se për padinë e paditësit të parashtruar me datë 20.09.2022, në Gjykatën Komerciale të Kosovës, e paditura ka paraqitur përgjigje në padi sipas aktvendimit A.nr.973/2023 të datës 16.08.2023 të Gjykatës Themelore në Prishtinë-Departamenti për Çështje Administrative me datë 25.09.2023, ndërsa aktvendimi për përgjigje në padi A.nr.2288/2022 nga kjo gjykatë është nxjerr më vonë me datë 29.10.2024, atëherë mbi këtë bazë gjykata vendosi ta hedhë poshtë padinë e paditësit në këtë konflikt administrativ, për shkak të litispendencës.

Në bazë të arsyeve të lartcekura, e në kuptim të dispozitave ligjore të nenit 63 të Ligjit nr. 03/L-202 për Konfliktet Administrative, nenit 262 dhe nenit 391 pika c) të Ligjit nr.03/L-006 për Procedurën Kontestimore, gjykata vendosi si në dispozitiv të këtij aktvendimi.  

GJYKATA THEMELORE NË PRISHTINË
  Departamenti për Çështje Administrative
A.nr.2288/2022, datë 20.12.2024

  				                                                                   G j y q t a r i
					                                                       Rexhep Gashi
      					                                                         
	____________


KËSHILLË JURIDIKE: 
Kundër këtij aktvendimi është e lejuar ankesa në afat prej 15 ditësh nga dita e marrjes së këtij aktvendimi, Gjykatës së Apelit në Prishtinë, përmes kësaj gjykate.

